PROGRAMBESTUUR AS ‘N BEHEERPROSES.

1.  INLEIDING:

Aangesien LIW in die verlede grootliks in die lynfunksiemodus gewerk het (wat ontwikkel het uit die  tradisionele kleingeweer besigheid waarin LIW uitgeblink het) is die konsep van programbestuur nie duidelik gevestig nie. Hoewel LIW vir baie jare in die Krygkor-familie was, en Krygkor sterk ontwikkelde beleide t.o.v. die wese van programbestuur het, is dieselfde riglyne nie tans in LIW toepaslik nie. Daar bestaan nie binne LIW ‘n weldeurdagte model vir Programbestuur nie - sommige persone hang Kerzner aan, terwyl ander teruggryp na die Krygkor model hierbo genoem. Die twee modelle is nie noodwendig versoenbaar nie.

Indien die onderliggende filosofiese model vir Programbestuur nie uitgeklaar is nie, is dit onmoontlik om die effektiwiteit van Programbestuur objektief te meet en te be-oordeel. Die effektiwiteit van Programbestuur in ‘n lyndominante-omgewing lyk baie anders as in ‘n programdominante omgewing. Wanneer daar byvoorbeeld uniek toegewysde programspanne is, en die programbestuurder volledig beheer het oor sy bronne, kan sy effektiwiteit redelikerwys gekoppel word aan die prestasie van die program as sulks. Dit is nie die geval byvoorbeeld in ‘n swak-programmatriks nie. Die onderstaande eenvoudige modelle poog om enkele aspekte rondom hierdie problematiek toe te lig.

2.  ‘n PROGRAM AS ‘n PROSES :

‘n Program kan generies as ‘n proses beskrywe word. Sien die onderstaande figuur.

Die bostaande diagram beteken dat ‘n program ‘n transformasieproses is. Daar word sekere insette geneem - byv materiaal, arbeid , geld , infrastruktuur - en daar vind ‘n proses plaas waarin  daar waardetoevoeging is om uitsette te lewer wat een of ander klant wil hê. Die program se rendement kan bereken word deur die waarde van die uitsette te vergelyk met die waarde van die insette. Wanneer die uitsette meer waardevol is as die insette, staan die program ‘n kans om ‘n wins te maak. 

3.  PROGRAMBESTUUR AS ‘N BEHEERPROSES:

Met die bostaande in gedagte kan mens vra - wat is die rol van Programbestuur? Programbestuur kan in die model gesien word as ‘n beheerlus. Sien die figuur hieronder:

Uit hierdie figuur blyk dat programbestuur slegs een of ander intelligente(?) beheermeganisme op die proses is wat die hoeveelheid en mengsel van die bronne kan verstel. Hierdie verstelling vind plaas op grond van programuitsette wat gemeet word. Indien dit nie aan verwagtinge voldoen nie, word  meer bronne aan die proses toegewys of die verhouding daarvan word binne beperkings so goed moontlik verstel, ten einde die programuitset te verbeter.

Hieruit sal dit duidelik wees dat die toegevoegde waarde van Programbestuur iets anders is as die rendement van die program. Die toegevoegde waarde van programbestuur het meer te doene met die effektiwiteit van die beheeralgoritme , as met die rendement van die proses. Die vraag wat gevra moet word is of die regte metings op die proses gedoen word en of op grond daarvan die korrekte beheeraksies uitgevoer word op die regte tyd. 

4.  PROGRAMBESTUUR IN ‘N MULTIPROGRAM OMGEWING:

In ‘n multiprogramomgewing moet verskillende programme meeding vir bronne aangesien die bronne meestal beperk is. Sien die onderstaande figuur:

Hierdie figuur sal dit duidelik maak dat programbestuur net kan funksioneer met die bronne wat deur die hoër beheerlus van besigheidsbestuur aan hom toegeken word. Programbestuur kan slegs verwerkte  inligting deurgee na die hoër beheerlus wat die verdeling van die organisasiebronne beheer. Hierdie hoër beheerlus is ‘n aparte algoritme wat volgens  ‘n ander waardestelsel funksioneer en wat dus kan besluit om nie die gevraagde addisionele behoefte aan bronne te bevredig nie. Die program sal derhalwe verplig wees om voorts suboptimaal te funksioneer - hopenlik met die wete dat die breër stelsel a.g.v. die opoffering meer optimaal kan funksioneer en die opoffering dus  geregverdig is.

5.  GENERIESE BEHEERDERFUNKSIES :

Uit die bostaande model kan verskeie generiese beheerfunksies onderskei word wat die wese van die programbestuursproses kan beskrywe. Dit is faktore wat die sensitiwiteit en tydigheid van die beheerproses beinvloed en word sonder kommentaar hieronder gelys.

‘n Goeie, intelligente beheerder moet kan :

· meet (standaarde, hulpmiddels, basislyne)

· diskrimineer (filtreer geraas uit)

· proporsioneer ( versterk of demp seine)

· integreer (kontroleer kumulatiewe vordering / langtermyntendense)

· differensieer (beheer korttermyn tendense en vooruitskattings)

· evalueer ( bepaal regstellende optrede)

· korrigeer (aanbring van regstellende aksie)

· rekordeer (hou van rekords)

· leer (uit ondervinding)

· inisieer (nuwe werk deur kreatiwiteit)

· ekstrapoleer (deur gebruik van intuitiewe modelle)

· berekende kansneming

6.  DIE AARD VAN DIE BEHEERPROSES:

Die bogenoemde beheerproses is nie eenvoudig nie. Dit kan nie in ‘n algoritme omskrywe word nie, veral waar die programbeheer deur ‘n span mense gedoen word. ‘n Eenvoudige model hiervoor is die van die neurale netwerk soos die onderstaande figuur aandui:



Hierdie tipe struktuur staan bekend as ‘n lerende struktuur. Dit word in ‘n bepaalde omgewing al hoe meer effektief hoe langer dit funksioneer.

7.  SLOT:

Hierdie praatjie is voorgedra gedurende ‘n Vasvat Inspada hersiening  gedurende 1994. Die model is gebruik om te toon waarom die Vasvat program onophoudelike glip vertoon het.

Konstruktiewe analitiese denke langs die lyne van hierdie model kan baie bydra tot die verstaan van die funksionering van ‘n program binne ‘n matriksorganisasie en kan derhalwe help om ‘n beter organisasieontwerp te doen..

